
1. Ընթացիկ իրավիճակը և իրավական ակտի ընդունման անհրաժեշտությունը
Նախագծի ընդունումը պայմանավորված է «Լիդիան Արմենիա» փակ բաժնետիրական ընկերության (այսուհետ՝ Ընկերություն) գործունեության բնականոն ընթացքն ապահովելու անհրաժեշտությամբ։
2. Առաջարկվող կարգավորումների բնույթը
Հայաստանի Հանրապետության կառավարության 2021-2026թթ գործունեության միջոցառումների ծրագրով նախատեսված է Ամուլսարի հանքի շահագործման ծրագրի ուղղությամբ հետևողական աշխատանքների իրականացումը, ինչը կնպաստի Հայաստանի Հանրապետության տնտեսության դիմակայունության ամրապնդմանը, Հայաստանի Հանրապետության հանքարդյունաբերության ոլորտի զարգացմանը, կնպաստի սահմանամերձ մարզի սոցիալ-տնտեսական ներուժի բացահայտմանը, ինչպես նաև միջնաժամկետում կապահովի պետական բյուջեի էական մուտքեր:
ՀՀ էկոնոմիկայի նախարարության և «Լիդիան Ռիսորսիզ Արմենիա Լիմիթեդ» բաժնետիրական ընկերության միջև կնքված պայմանագրով սեփականության իրավունքով վերջինիս պատկանող Ընկերության 100 (հարյուր) տոկոս 5,000 (հինգ հազար) դրամ անվանական արժեքով հասարակ բաժնետոմսերից 12.5% (տասներկու ամբողջ հինգ տասնորդական) տոկոսին համարժեք՝ 12503 հատ ընդհանուր թվով բաժնետոմսերը նվիրատվությամբ փոխանցվել են Հայաստանի Հանրապետությանը որպես սեփականություն:
Համաձայն ՀՀ էկոնոմիկայի նախարարության գնահատականների՝ ծրագրի իրականացումը դրականորեն կանդրադառնա տեղական շուկայի զարգացման ու զբաղվածության մակարդակի վրա: Հանքի շահագործումը կենսական նշանակություն ունի Հայաստանի Հանրապետության տնտեսության զարգացման համար, իր մասշտաբի շնորհիվ կձևավորի առաջարկի և պահանջարկի կայուն արժեշղթաներ, ինչն էլ կնպաստի մակրոտնտեսական առավել կայուն և դինամիկ զարգացող միջավայր ձևավորելուն՝ ինչպես ուղղակիորեն պետական և համայնքային բյուջեներ տուրքերի, հարկերի, տեղական վճարների միջոցով մուտքերի ապահովման միջոցով, այնպես էլ իր շղթայական դրական ազդեցությունը կունենա պահանջարկի առաջացման միջոցով այլ տնտեսավարողների գործունեության վրա (մատակարաններ, լոգիստիկա և այլն): Մասնավորապես, Ընկերության կողմից որդեգրված համայնքների կայուն զարգացման քաղաքականության շրջանակներում հանքի շահագործումը կբարձրացնի տեղական համայնքների բնակչության կյանքի մակարդակը և կխթանի ազդակիր համայնքներում տնտեսական զարգացումն ու դիվերսիֆիկացումը:
Ընկերության հավաստմամբ, ծրագրի շրջանակներում շինարարությունն ու շահագործումն իրականացվելու է բնապահպանական, սոցիալական և կառավարման, ինչպես նաև առողջապահության և աշխատանքի անվտանգության ոլորտներում առկա լավագույն միջազգային չափանիշներով, ինչն իր ազդեցությունը կունենա Հայաստանի Հանրապետության հանքարդյունաբերության ոլորտի զարգացման վրա ևս:
ՀՀ էկոնոմիկայի նախարարության կողմից ներկայացված նախկինում իրականացված ուսումնասիրությունների արդյունքների համաձայն՝ ակնկալվում է, որ ծրագրի իրականացում իր ուղղակի և անուղղակի ազդեցությունը կունենա Հայաստանի Հանրապետության տնտեսության վրա տարեկան շուրջ ՀՆԱ 1.0-1.5 տոկոսի չափով: Ամուլսարի ոսկու հանքի Ծրագրի շինարարության նպատակով կներգգրավվի ավելի քան 1000 աշխատող, իսկ ծրագրի արդյունահանման կամ շահագործման ամբողջ տևողության ընթացում մշակման հանգույցներում, լաբորատորիաներում և վարչակազմում կստեղծվի շուրջ 700 աշխատատեղ: 
Բյուջետային երաշխիքի տրամադրման հետ կապված ռիսկերը քննարկելու նպատակով «Բի-Դի-Օ Ըդվայզորի» ՓԲԸ-ի (այսուհետ՝ BDO) կողմից իրականցվել է Ընկերության ֆինանսական կենսունակության (կայունության) գնահատման ուսումնասիրություն:
Համաձայն BDO հաշվետվության՝ Ընկերության բաժնետոմսերը (ներկայումս Ընկերության բաժնետոմսերի 87.5 տոկոսը) և Ընկերության թույլտվությունը գրավադրված են 2015թ․ նոյեմբերի 30-ին կնքված վարկային պայմանագրի դիմաց (hամաձայն 2015թ․ դեկտեմբերի 3-ին «Orion»-ի, «Osisko»-ի, «R.C.F»-ի (միասին՝ «Գրավառուներ») և «Լիդիան Ռեսորսիզ Արմենիա Լիմիթեդ»-ի («Գրավատու») միջև կնքված «Բաժնետոմսերի գրավի պայմանագիր» պայմանագրի և 2015թ. դեկտեմբերի 22-ին Գրավառուների և Ընկերության միջև կնքված «Ընդերքօգտագործման իրավունքների գրավի պայմանագիր» պայմանագրի), գրավադրված է նաև Ընկերությանը պատկանող անշարժ և շարժական գույքը, գրավադրված են նաև Ընկերության իրացման ենթակա բոլոր մետաղական նյութերը՝ ցանկացած ձևով կամ վիճակում, որոնք հանքաարդյունահանվել, արտադրվել, հանվել կամ այլ կերպ վերականգնվել են Ընկերության «Ամուլսար» նախագծի շրջանակներում, ներառյալ` հանքանյութը կամ ցանկացած այլ արտադրանք, որը ստացվել է դրա հետագա մանրացման, մշակման կամ հարստացման արդյունքում, ներառյալ չմշակված և մաքրված ոսկին, որը սեփականության իրավունքով պատկանում է Ընկերությանը։
Նման պայմաններում կառավարությունը, որպես բյուջետային երաշխիքի վճարումից ծագող հետադարձ պահանջի ապահովման միջոց, նպատակահարմար է համարել ընդունել երաշխիքով ապահովված վարկային պարտավորության ապահովման նպատակով հօգուտ առևտրային բանկերի ձևակերպված հաջորդող գրավը:
Ֆիսկալ կանոնների համատեքստում, ի թիվս վերոնշյալի, հատկանշական է, որ․
·  «Պետական պարտքի մասին» ՀՀ օրենքի 23-րդ հոդվածի 9-րդ մասի համաձայն` որոշակի պահի դրությամբ տրամադրված և չմարված պետական երաշխիքների հանրագումարը չպետք է գերազանցի նախորդ տարվա համախառն ներքին արդյունքի 20 տոկոսը: 31․12․2023թ․ դրությամբ տրամադրված և չմարված պետական երաշխիքների հանրագումարը կազմել է նախորդ տարվա ՀՆԱ-ի 0․49 տոկոսը։ Եթե Ընկերության երաշխիքը տրամադրվեր 2024թ․-ին, ապա այս ցուցանիշը կկազմեր 1․19 տոկոս:
· «ՀՀ բյուջետային համակարգի մասին» ՀՀ օրենքի 11-րդ հոդվածի 4-րդ մասի համաձայն՝ տվյալ բյուջետային տարում երաշխավորվող պարտավորությունների ընդհանուր գումարը (բացառությամբ Հայաստանի Հանրապետության անունից կնքված միջազգային պայմանագրերով նախատեսված երաշխիքների) չի կարող գերազանցել նախորդ բյուջետային տարվա պետական բյուջեի հարկային եկամուտների 10 տոկոսը: Ցուցանիշը 2024թ.-ի սկզբի դրությամբ կազմել է պետական բյուջեի հարկային եկամուտների 2․15 տոկոսը։ Եթե Ընկերության երաշխիքը տրամադրվեր 2024թ․-ին, ապա այս ցուցանիշը կկազմեր 5․47 տոկոս:
· «Պետական պարտքի մասին» ՀՀ օրենքի 23-րդ հոդվածի 4-րդ կետի համաձայն` պետական երաշխիքի գումարը երաշխիքի ստացման համար դիմելու պահին չպետք է գերազանցի երաշխիք ստացողի ակտիվների 20 տոկոսը: Հիմնվելով վերջին առկա տեղեկատվության վրա՝ Ընկերության ակտիվների հաշվեկշռային արժեքը կազմում է շուրջ 383.6 մլն ԱՄՆ դոլար առ 31.12.2023թ. (BDO), սակայն երաշխիքի թողարկման պահին առկա հաշվեկշռային ակտիվների շուկայական արժեքը գնահատված չէ: Հաշվի առնելով «Պետական պարտքի մասին» օրենքի 23-րդ հոդվածի 4-րդ մասի սահմանաչափի ապահովման հարցը՝ Նախագծի հիմքում դրված է բյուջետային երաշխիքի թողարկման նախապայման, այն է՝ որոշման ուժի մեջ մտնելուց հետո վեց ամսյա ժամկետում Ընկերության հաշվեկշռային ակտիվների շուկայական գնահատման հաշվետվության ներկայացման նախատեսումը՝ երաշխիքի թողարկումը կապելով հաշվետվության առկայության հետ։
· Համաձայն «Պետական պարտքի մասին» ՀՀ օրենքի՝ բյուջետային երաշխիքը հանդիսանում է պետական պարտքի բաղադրիչ, հետևաբար, բյուջետային երաշխիքի տրամադրումը կհանգեցնի ՀՀ կառավարության պարտքի բեռի ավելացմանը, որն, ըստ կանխատեսումների, 2025 թվականին արդեն իսկ կգերազանցի հարկաբյուջետային կանոններով սահմանված` ՀՆԱ-ի 50% շեմը (2025 թվականի պետական բյուջեի համաձայն՝ 2025 թվականին կառավարության պարտք/ՀՆԱ ցուցանիշը կկազմի 54.3%): Նախատեսվող երաշխիքի գումարը կազմում է 2025 թվականի պետական բյուջեով 2025 թվականի համար կանխատեսված անվանական  ՀՆԱ-ի 0.58%-ը:
[bookmark: _GoBack]Կառավարությունը, համադրելով բյուջետային երաշխիքի տրամադրման պարագայում առկա ռիսկերը և Ընկերության գործարկման դրական ազդեցությունը ՀՀ-ում հանքարդյունաբերության և սոցիալ-տնտեսական զարգացման վրա, ինչպես նաև հաշվի առնելով ոսկու գները միջազգային շուկայում, նախաձեռնել է բյուջետային երաշխիքի տրամադրումը:
Հանքի շահագործման մեկնարկն ապահովելու համար Ընկերության կողմից Հայաստանի Հանրապետության գործող բանկային համակարգից վարկային միջոցներ ներգրավելու նպատակով մշակվել է բյուջետային երաշխիքի տրամադրման կառավարության որոշման նախագիծը, որով առաջարվում է որոշմամբ նախատեսված պայմանները բավարարելու դեպքում, այն է՝ Ընկերությանը Հայաստանի Հանրապետությունում գործող բանկային համակարգից մինչև հինգ տարի մարման ժամկետով վարկային միջոցներ ներգրավելու նպատակով տրամադրել մինչև 150,000,000 (մեկ հարյուր հիսուն միլիոն) ԱՄՆ դոլար գումարի չափով բյուջետային երաշխիք: Ընդ որում, որպես երաշխիքի թողարկման նախապայման նախատեսվում է, որ այն տրամադրվում է, եթե որոշումն ուժի մեջ մտնելուց հետո վեց ամսյա ժամկետում Ընկերությունը Ֆինանսների նախարարություն է ներկայացնում անկախ աուդիտորական կազմակերպության կողմից հաստատված Ընկերության ֆինանսական վիճակի մասին հաշվետվությունում ներառված հաշվեկշռային ակտիվների շուկայական գնահատման հաշվետվություն, որով հաստատում է, որ երաշխիքի գումարը երաշխիքի ստացման համար դիմելու և երաշխիքը թողարկելու պահի դրությամբ չի գերազանցում Ընկերության ֆինանսական վիճակի մասին հաշվետվությունում ներառված հաշվեկշռային ակտիվների շուկայական արժեքի 20 տոկոսը:
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ ֆինանսների նախարարության կողմից: 
4. Ակնկալվող արդյունքը
Պետության կողմից ֆինանսական երաշխիքի տրամադրումը կնպաստի «Լիդիան Արմենիա» փակ բաժնետիրական ընկերության գործունեության բնականոն ընթացքին Ամուլսարի հանքի շահագործման մեկնարկը ապահովելու համար
5. Նախագծի ընդունման կապակցությամբ Հայաստանի Հանրապետության պետական բյուջեում ծախսերի և եկամուտների ավելացման կամ նվազեցման բացակայության մասին
Նախագծի ընդունումը կարող է հանգեցնել պետական բոյւջեի եկամուտների ավելացման, իսկ բյուջետային երաշխիքի նյութականացման դեպքում՝ պետական բյուջեի ծախսերի ավելացման մինչև 150,000,000 (մեկ հարյուր հիսուն միլիոն) ԱՄՆ-ի դոլար գումարի չափով։
6.Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը բխում է ՀՀ Կառավարության 2021-2026թթ. ծրագրի «ՏՆՏԵՍՈՒԹՅՈՒՆ» բաժնի  2․8 «ԲՆԱԿԱՆ ՌԵՍՈՒՐՍՆԵՐԻ ԿԱՅՈՒՆ ԿԱՌԱՎԱՐՈՒՄ» ենթաբաժնից։

